Legebiltzarreko Erregelamenduko 129. artikuluan ezarritakoa betez, Osa​sun​bi​dea-Nafa​rro​a​ko Osa​sun Zer​bi​tzu​ko osa​sun arlo​ko lan​gi​le diplo​ma​du​nen lan​bi​de karre​ra​ren sis​te​ma eza​rri, eta finan​tza​bi​de​ra​ko kre​di​tu gehi​kun​tza ones​ten duen Foru Lege proiektuari aurkezturiko zuzenketak Nafarroako Parlamentuko Aldizkari Ofizialean argitara daitezen agindu dut. Proiektu hori 2008ko apirilaren 4ko 31. Nafarroako Parlamentuko Aldizkari Ofizialean argitaratu zen.

Iruñean, 2008ko apirilaren 28an

Lehendakaria: Elena Torres Miranda

1. zuzenketa

NAFARROA BAI

Parlamentu-taldeak aurkeztua

1. artikulua, “xedea”, aldatzeko zuzenketa.

Hau da proposatzen den testua:

“1. artikulua. Xedea.

Foru Lege honen xedea da lanbide karrerako sistema ezartzea eta aplikatzea Osasunbidea-Nafarroako Osasun Zerbitzuko eta Nafarroako Foru Komunitateko administrazioko gainerako departamentu eta erakunde autonomoetako osasun langile diplomadunei .

Zioak: “Finko” hitza kentzen da, lanbide karrera kasu jakin batzuetan finkoak ez diren langileei ere zabaltzeko.

2. ZUZENKETA

NAFARROA BAI

Parlamentu-taldeak aurkeztua

“Aplikazio esparrua” izeneko 2. artikuluko 1. idatz-zatia aldatzeko zuzenketa.

Hau da proposatzen den testua:

“1. Foru lege honen bidez arauturiko lanbide karreraren sistema Nafarroako Foru Komunitateko administrazioko departamentu eta erakunde autonomoetako lanpostu bat jabetzan duten osasun langile diplomadunei aplikatuko zaie, betiere zerbitzu horri atxikitako langileen berariazko araubideari buruzko urriaren 20ko 11/1992 Foru Legearen eranskinean eta Osasunari buruzko azaroaren 21eko 44/2003 Estatuko Legeko 7. artikuluan –profesional sanitarioen ordenamendua– aipatzen den osasun arloko diplomadunen estamentuan sartutako espezialitateetarako izendatuak badira”.

Zioak: Asmoa da osasun langile guztiak sartzea, atxikita dauden departamentua kontuan hartu gabe. Ezin dugu ulertu baldintza berdinetan dauden pertsonek eskubide berdinak ez izatea, Osasun Departamentuan ez egoteagatik.

Azaroaren 21eko 44/2003 Estatuko Legea urriaren 20ko 11/1992 Foru Legearen Eranskinaren ondorengoa da, eta bere 7. artikuluan jasotzen dituen osasun diplomadunen artean dauden titulazio batzuk ez daude aipaturiko eranskin horretan.

Gure iritziz, zorrotzagoa da eta segurtasun juridiko handiagoa dauka 2. artikulu honetan sartzea, xedapen gehigarri batean aipatzea baino.

3. ZUZENKETA

NAFARROA BAI

Parlamentu-taldeak aurkeztua

“Aplikazio esparrua” izeneko 2. artikuluari 1) bis idatz-zati berri bat gehitzeko zuzenketa.

Hau da proposatzen den testua:

“1. bis.- Lanbide karreraren sisteman parte hartzeko aukera ere izanen dute bitarteko osasun langile diplomadunek, baldin eta, Osasunbidea-Nafarroako Osasun Zerbitzuan eta Nafarroako Foru Komunitateko administrazioaren departamentu eta erakunde autonomoetan haiei zegokien kategorian bost urtez gutxienez egiazko zerbitzuak eskaini ostean, aukerarik izan ez badute aipaturiko zerbitzu horietan kategoria horretarako hautaketa prozesuetan parte hartzeko, edo betetzen duten plaza ez bada lan eskaintza publiko batean sartu.

Zioak: Aintzat hartuta dagoen bitartekotasun tasa handia dela osasun langile diplomadunen artean, eta orokorrean Osasun Departamentuan, eta administrazioaren ardura izanik plaza horien deialdia egitea, zilegi da bitarteko langileek, gutxienez zehazten diren kasuetan, langile finkoek jasotzen duten antzeko tratua ere jasotzea ordainsariei dagokienez; izan ere, bitartekotasuna ez da haien ardura.

Berez, badira bitartekotasun egoeran denbora luzea daramaten pertsonak, eta idatz-zati honek arautu behar ditu.

4. ZUZENKETA

NAFARROA BAI

Parlamentu-taldeak aurkeztua

“Aplikazio esparrua” izeneko 2. artikuluari 1) ter idatz-zati berri bat gehitzeko zuzenketa.

Hau da proposatzen den testua:

“1 ter. Lanbide karreran ondokoak ere sartu ahal izanen dira: Osasunbidea-Nafarroako Osasun Zerbitzuan eta Nafarroako Foru Komunitateko administrazioko gainerako departamentu eta erakunde autonomoetan dauden lanbide heziketako osasun langileak eta kudeaketa eta zerbitzu alorretan dihardutenak”.

Zioak: Zuzenketan aipaturiko taldea egungo lanbide karreratik kanpo geratzen da. Gure iritziz, talde hori funtsezkoa eta beharrezkoa da, gure Komunitateko departamentuek edo erakundeek behar bezala funtziona dezaten, horientzat lan egiten baitute, eta beraz, ezin dira baztertu.

Xedapen gehigarri bat gehitzeko zuzenketan epe bat proposatzen da eredu hori proposatzeko.

5. ZUZENKETA

NAFARROA BAI

Parlamentu-taldeak aurkeztua

“Definizioa” izeneko 3. artikuluari beste paragrafo bat gehitzeko zuzenketa.

Hau da proposatzen den testua:

“Halaber, ondokoa erdietsi nahi du lanbide karrerak: errendimendu profesionalean pizgarria izan, etengabeko prestakuntza bultzatu eta bere eraginpean dauden langileak sustatu, eta, laburbilduz, herritarrei zerbitzu hobea eskaintzearen alde egin.

Zioak: Lanbide karrera pizgarri bat da, baina zaila da pizgarri hori zerbitzu publikoen eskaintzaren alorrean errendimendu eta helburuen kontzeptuei lotzea, erakunde pribatuetan gertatzen ez den bezala, izan ere, zerbitzu publikoetan ez dago, edo ez da lehen alorrekoa, irabazi asmoaren kontzeptua. Etengabeko prestakuntza eta langileen sustapena egiturazko helburuak dira, eta lanbide karreraren erregulazio egoki batetik landu behar dira.

6. ZUZENKETA

NAFARROA BAI

Parlamentu-taldeak aurkeztua

Seigarren xedapen gehigarria kentzeko zuzenketa.

Zioak: Zorrotzagoa da arauaren aplikazio-eremua horri dagokion idatz-zatian zehaztea, xedapen gehigarri batera baztertu gabe. Segurtasun juridikoa dela-eta, eta definizio zorrotzagoa ematearren, zuzenketa bat egin da bere edukia 2. artikuluan sar dadin. Baina, gainera, agerikoa da xedapen horren testua ez dela behar bezain zabala; izan ere, kanpoan geratzen dira Osasun Departamentuan sartzen ez diren erakunde autonomoetan eta beste departamentu batzuetan osasun zerbitzuak eskaintzen dituzten langileak.

7. ZUZENKETA

Izquierda Unida de Navarra-
Nafarroako Ezker Batua

foru parlamentarien
elkarteak aurkeztua

Proiektuari beste xedapen gehigarri bat gehitzeko zuzenketa. Hona testua:

“Nafarroako Gobernuak, urtebeteko epean, Nafarroako Parlamentura foru lege proiektu bat igorriko du Nafarroako Administrazio Publikoen zerbitzuko Langileen Estatutua aldatzeko, non karrera administratiborako sistema bat ezarriko baita arau hori aplikatzen zaien funtzionario publiko guztientzat”.

Zioak: 2008ko aurrekontuetan bada kontusail berri bat ezartzen duena, hain zuzen, funtzio publikoko karrera administratiboa; Gobernuak, beraz, garatu beharreko konpromiso bat hartua du. Bestalde, edozein lanbideren karrera administratiboak oinarrizko argudio izan behar du herritarrei arlo publikotik ematen zaizkien zerbitzuak hobetzeko beharra. Funtsezkoa da funtzio publikoan lan egiten duten pertsona guztiek aukera berak izatea helburuak lortzeko eta beren ordainsariak hobetzeko ongi egindako lanaren truke.

Unea da karrera administratiboaren bidez zerbitzu publikoa hobetzeko apustua egiteko, funtzionarioekin batera.

8. ZUZENKETA

NAFARROA BAI

Parlamentu-taldeak aurkeztua

Lehen xedapen iragankorraren 1. idatz-zatia aldatzeko zuzenketa.

Hau da proposatzen den testua:

“1. Osasun langile diplomadunen hasierako sailkapena eginen da...”

Zioak: “Finko” hitza kentzen da, aurretik planteatutako zuzenketekin bat.

9. ZUZENKETA

NAFARROA BAI

Parlamentu-taldeak aurkeztua

Bosgarren xedapen iragankor berri bat gehitzeko zuzenketa.

Hau da proposatzen den testua:

Bosgarren xedapen iragankorra.

Lege honek indarra hartzen duenetik bost hileko epean, Nafarroako Gobernuak hori garatzeko arauak ezarriko ditu, eta onartu eginen du lanbide karreraren eredua Osasunbidea-Nafarroako Osasun Zerbitzuan eta Nafarroako Foru Komunitateko gainerako departamentu eta erakunde autonomoetan dauden lanbide heziketako profesional sanitarioentzat eta kudeaketa eta zerbitzuen alorrean dihardutenentzat, 1) ter artikuluan jasotakoari jarraikiz.

Zioak: Gure iritziz zilegi da legea aipaturiko langileei ere zabaltzea, langile horiekiko bazterketa saihesteko; baina, gainera, bere ereduak garapen bat eskatzen du, horretarako ezartzen diren arau egokien bidez.

10. ZUZENKETA

NAFARROA BAI

Parlamentu-taldeak aurkeztua

Hau da proposatzen den testua:

“Seigarren xedapen iragankorra.

Nafarroako Gobernuak foru lege bat aurkeztuko dio Parlamentuari, lanbide karreraren sistema haren departamentu eta erakunde autonomoetako langileei ere aplikatzeko, horiek ez baitaude aipaturiko sistema horrek orain arte garatutako arauen mende.

Zioak: Negoziazio mahaiak etengabe eta aho batez eskatu izan du lanbide karreraren sistema orokortzeko.

Berdintasunerako eskaera logikoa da, aipaturiko sisteman sartzen ez diren funtzionario guztiek egina,

Gainera, hori beharrezkoa da funtzio publikoaren estatutua berrikusteko, izan ere estatutuan ordainsariei buruzko kontzeptu zaharkituak daude, eta ondokoei buruzko irizpideak ere sartzeko: etengabeko prestakuntza, langileen sustapena, errendimenduaren pizgarriak eta administrazio publikoaren zerbitzura dauden funtzionarioen eta langileen prestakuntza.

